
      ᑐᓴᕋᑦᓴᖅ  
ᖃᑦᓰᓐᓇᕈᕆᐊᖅᑕᑦ ᓄᓇᕗᒻᒥ ᐱᖅᑯᓯᓕᕆᕝᕕᑦᓴᐅᑉ 

ᐃᓂᑦᓴᕆᒍᓐᓇᖅᑕᖏᑦ 

ᐃᖃᓗᐃᑦ, ᓄᓇᕗᑦ (ᔪᓚᐃ 4, 2006) – ᓗᐃ ᑕᐹᕐᔪᒃ, ᒥᓂᔅᑕ ᐃᓕᖅᑯᓯᓕᕆᔨᒃᑯᓐᓄᑦ, ᐅᓪᓗᒥ 
ᐅᖃᐅᓯᖃᖅᑲᐅᔪᖅ ᓯᑕᒪᑦ ᓄᓇᓖᑦ ᓂᕈᐊᖅᑕᐅᓯᒪᓕᕐᖓᑕ ᐃᓂᒋᔭᐅᑐᐃᓐᓇᕆᐊᓖᑦ ᓄᓇᕗᒻᒥ 
ᐱᖅᑯᓯᓕᕆᕝᕕᑦᓴᒧᑦ. ᐊᕐᕕᐊᑦ, ᖃᒪᓂᑦᑐᐊᖅ, ᑲᖏᖅᑐᒑᐱᒃ ᐊᒻᒪᓗ ᐃᒡᓗᓕᒃ 
ᐃᓱᒪᑦᓴᖅᓯᐅᕈᑕᐅᓯᒪᔪᑦ ᓴᙱᔪᓂᒃ ᑐᒃᓯᕋᐅᑎᓕᐅᓚᐅᕐᓂᖏᓐᓄᑦ ᒪᓕᑦᑕᐅᓪᓗᑎᒃ ᐊᑐᐊᒐᐃᑦ 
ᐃᓗᓕᒋᒋᐊᓕᖏᓐᓄᑦ ᓯᕗᓪᓕᖅᐹᒥ ᑐᒃᓯᕋᓚᐅᖅᑎᓪᓗᒋᑦ ᐆᑦᑐᖃᑕᐅᖁᔨᓪᓗᑎᒃ. 
 
“ᓄᓇᕗᑦ ᒐᕙᒪᒃᑯᖏᑦ ᐊᖏᕈᑎᖃᖅᓯᒪᔪᑦ ᓇᓗᓇᐃᖅᓯᓯᒪᒐᓱᐊᕐᓂᕐᒧᑦ ᐃᓄᐃᑦ ᐃᓕᖅᑯᓯᖓᑦ, 
ᐅᖃᐅᓯᖓᑦ ᐊᒻᒪᓗ ᐃᖅᑲᐅᒪᔭᐅᔾᔪᑎᑦᓴᖏᑦ ᓴᙱᔫᑎᑕᐅᖏᓐᓇᖁᓪᓗᒋᑦ ᓄᓇᑦᑎᓐᓂ,” ᑕᐹᕐᔪᒃ 
ᐅᖃᖅᓯᒪᔪᖅ. “ᐱᕙᓪᓕᐊᑎᑕᐅᓂᖓ ᐱᖅᑯᓯᓕᕆᕝᕕᒃ ᑐᕌᒐᐅᓗᐊᖃᑕᐅᓯᒪᔪᖅ ᐱᓇᓱᐊᖅᑕᕗᑦ 2004-
ᒥᒃ 2009-ᒧᑦ ᖃᓂᓪᓕᓪᓗᓂ ᐱᓕᕆᐊᖑᓂᐅᓴᓂᖓ.” 
 
ᓄᓇᕗᑦ ᒐᕙᒪᒃᑯᖏᑦ ᑎᓕᓯᓯᒪᔪᑦ ᒥᓂᔅᑕ ᑕᐹᕐᔪᒻᒥᒃ ᕿᒥᕐᕈᐃᒋᐊᒃᑲᓐᓂᖁᓪᓗᒍ ᓯᑕᒪᓂᒃ ᓄᓇᓕᓐᓂᒃ 
ᓂᕈᐊᖅᑕᐅᓯᒪᔪᓂᒃ. ᑭᒡᒐᖅᑐᐃᔨᖏᑦ ᐃᓕᖅᑯᓯᓕᕆᔨᒃᑯᓐᓂᒃ ᐊᒻᒪᓗ ᐃᓕᓐᓂᐊᕐᓂᓕᕆᔨᒃᑯᓐᓂᒃ, 
ᐊᒻᒪᓗ ᓄᓇᕗᑦ ᑐᙵᕕᒃᑯᓐᓂᒃ ᑐᓴᕆᐊᕐᕕᖃᓛᖅᑐᑦ ᐊᑐᓂᑦ ᓄᓇᓕᓐᓂᒃ ᖃᐅᔨᓴᕆᐊᒃᑲᓐᓂᕐᓗᒋᑦ 
ᓈᒻᒪᒐᔭᕐᒪᖔᑕ ᐃᓂᒋᔭᐅᓂᐊᕐᓗᑎᒃ ᐱᖅᑯᓯᓕᕆᕝᕕᒻᒧᑦ. ᑭᖑᓪᓕᖅᐹᒥ ᐃᓱᒪᓕᐅᕈᑕᐅᒐᔭᖅᑐᖅ 
ᐅᑭᐊᑦᓵᖅ 2006. 
 
“ᑖᒃᑯᐊ ᓯᑕᒪᑦ ᓄᓇᓖᑦ ᑐᓂᓯᔪᐃᓐᓇᐅᓯᒪᔪᑦ ᑐᒃᓯᕋᐅᑎᑦᓯᐊᕙᒻᒪᕆᐊᓗᓐᓂᒃ ᓇᓗᓇᐃᖅᓯᒍᑕᐅᔪᓂᒃ 
ᐊᖏᕈᑎᖃᖅᓯᒪᓂᖏᓐᓄᑦ ᑖᑦᓱᒧᖓ ᐱᓕᕆᐊᒧᑦ,” ᑕᐹᕐᔪᒃ ᐅᖃᖅᓯᒪᔪᖅ. “ᕿᒥᕐᕈᔭᐃᔩᑦ 
ᑲᑎᒪᔨᕋᓛᖏᑦ ᓂᕆᐅᑦᓯᐊᖅᑐᑦ ᑐᓴᕆᐊᕐᕕᖃᒃᑲᓐᓂᓛᕐᓂᕐᒥᓂᒃ ᓄᓇᓕᓐᓂᒃ ᖃᐅᔨᒐᓱᐊᕐᓗᑎᒃ 
ᓇᓪᓕᐊᑦ ᐃᓂᑦᓴᑦᓯᐊᕙᐅᓂᖅᐹᖑᒻᒪᖔᖅ.” 
 
ᓴᖅᑭᖅᑕᐅᒐᔭᕐᓂᖓ ᐱᖅᑯᓯᓕᕆᕝᕕᒃ ᐊᒻᒪᓗ ᑭᖑᓂᐊᒍᑦ ᐃᓕᓐᓂᐊᕈᑎᑦᓴᐅᓂᐊᖅᑐᑦ 
ᐃᑲᔪᕐᓂᖃᕐᓂᐊᖅᑐᑦ ᓴᙱᓕᖅᐹᓪᓕᖅᑎᑕᐅᒐᓱᐊᕐᓂᖓᓄᑦ ᐊᒻᒪᓗ ᓴᖅᑭᔮᖅᑎᑕᐅᒐᓱᐊᕐᓂᖓᓄᑦ 
ᐃᓄᐃᑦ ᐃᓕᖅᑯᓯᖓᑦ ᐊᒻᒪᓗ ᐅᖃᐅᓯᖓᑦ. ᐃᓚᖓᑦ ᐃᓱᒫᓘᑕᐅᓂᖅᐹᖑᓯᒪᔪᖅ 
ᐃᓅᒍᓐᓃᐸᓪᓕᐊᓂᖏᑦ ᐃᓐᓇᒻᒪᕇᑦ ᐊᒻᒪᓗ ᕿᒪᑦᑕᐅᕙᓪᓕᐊᓂᖓ ᖃᐅᔨᒪᓂᐅᔪᑦ ᐊᒻᒪᓗ ᓯᓚᑐᓂᐅᔪᑦ. 
ᐱᖅᑯᓯᓕᕆᕝᕕᒃ ᐊᖅᑯᑕᐅᒐᔭᖅᑐᖅ ᐃᓕᓐᓂᐊᖅᑎᑦᓯᒍᑎᖃᕐᓂᕐᒧᑦ ᑕᒪᒃᑯᓂᖓ ᓯᕗᓕᑦᓴᑎᓐᓄᑦ. 
 
ᓯᑕᒪᑦ ᓄᓇᓖᑦ ᖃᑦᓰᓐᓇᕈᕆᐊᖅᑕᐅᓚᐅᖅᑐᑦ ᑲᑎᓪᓗᒋᑦ 9-ᓂᒃ ᑐᒃᓯᕋᐅᑎᓕᐅᖅᑐᒥᓂᕐᓂᒃ. 

